
2021-mut Nunatta Karsiata naatsorsuutaasa akuersissutigineqarnissaannik siunnersuut  

(Aningaasaqarnermut Akileraartarnermullu Naalakkersuisoq)  

Aasaq manna augustip qiteqqunnerani ataatsimiititaliami ilaasortat Nunatta Karsiata 

naatsorsuutai 2021-mut tunngassutillit Oqaatsuni misissoqqissaarpagut. Tamatuma 

kingunerisaanik Kukkunersiuinermut Ingerlatseqatigiiffik Naalagaaffimmit akuerisaq Deloitte 

aammalu Naalakkersuisut apeqqutinik arlalinnik nassiussiffigaangut, nalornissuteqarata 

ataatsimiititaliami suliarput naammassisinnaaniassagatsigu. Apeqqutigut amerlanerpaat 

piffissaagallartillugu Naalakkersuisunit akissuteqarfigineqarput isumaliuutissiissulli 

naammassereeripput apeqqutit akineqarsimanngitsut Nunanut Allanut, 

Inuussutissarsiornermut Niuernermullu Naalakkersuisoqarfimmit 8. November 2022 

ataatsimiititaliamut nassiunneqarput. Tamanna tunngavigalugu isumaliuutissiissummik 

ilassuteqarpugut ilanngussanillu saqqummiussaqarluta. Taakkua ilanngussat kingulliit 

Nunaqarfinni isorliunerusunilu inuussutissarsiutitigut ineriartortitsinermut, 

takornarialerinemik ineriartortitsinermut, inuussutissarsiutinik siuarsaanermut kiisalu 

coronamut ikiorsiissutit pillugit pisortatigoortumik nalilersuinermut attuumassuteqarput.  

Oqalugiaatima aallartivinnginnerani Siumumiik sakkortuumik piumasarissavarput 

Naalakkersuisuniik paasissutissat suulluunniit ataatsimiititaliamut ilanngussatut 

nassiunneqartartut tamarmik qallunaatut allaqqaannaratik minnerpaamik kalaallisut 

allanneqartarnissaat. Tassami paasivarput ilanngussat tamakku (under bilagit) ingerlatsiviit 

akornanni allaqatigiinnerit ukiorpassuarni qallunaatuinnaq ilaatigut 



ingerlanneqartarsimasut. Paasissutissat tamakku nittartakkamut ilanngunneqartarmata 

pingaaruteqarpoq kalaallit oqaasiisa inatsimmi illersugaareersut ataqqineqarnissaat. 

Nunatta Karsiata naatsorsuutaata saniatigut Nukissiorfiit, Mittarfeqarfiit Asiallu 

naatsorsuutai atuarneqarsinnaapput.  

Kukkunersiuinermi ataatsimiititaliami nittartakkakkut arlalinnik ilanngussaqarpugut taakkua 

ukununnga tunngassuteqarput: Nanoq konto, Sulinermut ilanngaat, Campus Kujalleq 

tassungalu tunngatillugu allaqatigiinnerit, Kukkunersiuisut nalunaarutai pillugit apeqqutit 

akissutillu kiisalu aappassaaneerinninnermi ilassutitut isumaliuutissiissut ilanngussallu.  

Nanoq konto 

Ernianut tapiissutit, ileqqaaruteqarnissamik aaqqissuussineq Nanoq konto, tassunga 

tunngatillugu inatsisip 2000-imi allanngornerata kingorna ernianut tapiissutit 

piffissaligaanngitsumik pissarsiarineqarsinnaalernikuupput. Konto taanna inissiataarmermut 

aammalu ilinniagaqarnissamut atorneqarsinnaavoq, Kukkunersiuinermi ataatsimiititaliami 

ilaasortat maluginiarpaat aningaasat taakkua ilai pequtinut atugassanngorlugit 

tunniunneqartarsimapput taamaattumik kaammattuutigineqarpoq pequtinut 

atorneqarsinnaanerat AI-sissamut oqaasertanik ikkussisoqassasoq tamannalu Siumumiik 

isumaqatigaarput. Kontomi tassani piumasaqaataavoq ilinniakkamik 

unitsitsiinnarsimagaannni ernianut tapiissutit akileraaruserneqassasut taassumalli 

malitsinneqarnera qanoq innersoq takujuminaappoq tassami unitsitsiinnartartut 

ajoraluartumik amerlapput aamma inatsimmi allassimasariaqarpoq ukiut killissarititaasut 

qanoq amerlatigissanersut. 

Sulinermut ilanngaat 

2021-imi sulinermut ilanngaat ernianut tapiissutit 136.522 kr. annertussusillit tikillugit 

tunniunneqarsimapput soqutiginartuuvorlu nunatsinniik nuuttartut 2000-t missaanniittut 

qanoq isertitaqarnerat misissussallugu. 

 



Campus Kujalleq  

Kukkunersiuinermut ataatsimiititaliami Campus Kujalleq aqutsinerlunneq tunngavigalugu 

sakkortusisamik isornartorsiorparput. Konto taanna ukiut kingulliit marluk tulleriisiinnarlugit 

suliffeqarfimmi annertungaatsiartumik aningaasaliissutinik sippuiffiusimavoq aningaasanillu 

tapiissuteqartoqarnissaanik qinnuteqartoqarsimanani. Campus Kujallermut tunngatillugu 

Ilinniartitaanermut, Kultureqarnermut, Timersornermut Ilageeqarnermullu Naalakkersuisoq 

akissuteqarpoq, aningaasanik tapiissuteqartoqarnissaanik 

qinnuteqartoqarsimannginneranut, nikingassutaasutut naatsorsuutigineqartut 

aningaasaliissutit iluaniittutut isigineqarsimammata annertunerusumik 

iliuuseqartoqarsimanngitsoq aamma suliaqartartut ilaannit ima paasineqarsimavoq ukiut 

tamaasa 3.500 tkr. tikillugu nuussisoqartarsinnaasoq tassunga Kukkunersiuinermut 

ataatsimiititaliaq isumaqataanani allappoq. Nuussisoqarnerata kingorna sippuilluni atuineq 

27,2%-imik annertussuseqarpoq. Kontomi tassani sippuisoqartarsimaneranut suut 

tunngaviunersut annertuumik allaaserineqarsimapput ilaatigut taxameteri malillugu 

tapiissutigineqartut tamakkiisut GUX immikkoortortaqarfimmi akissarsiat 

annertoqatigimmagit GUX-imi taxameteri GUX-imi aningaasartuutinik 

aningaasalersuisimannginnera Campus Kujalliup missingersuutinik qaangiinermut 

pissutaanerpaasoq nalunaarutigisimavaa aammattaaq inissiaatinut tunngatillugu Campus 

Kujalleq immikkut ittunik amerlasuunik aningaasartuuteqarsimavoq, tassunga ilanngullugit 

Nukissiorfinniit kommunimiillu akiligassat annertuut, ukiut naatsorsuusiorfiusut siuliani 

aningaasartuutinut akiligassaliuunneqarsimanngitsunut tunngasut. Tamakkua pissutsit 

tunngavigalugit ukioq manna februar qaammat Sermitsiami saqqummerpoq Campus 

Kujallermi forstanderi rektorilu soraarsinneqarsimasut taamaalilluni 

Naalakkersuisoqarfimmiik Naalakkersuisumiillu iliuuseqarluni kinguneqartitsisoqarpoq. 

Suliamut tassunga tunngatillugu Naalakkersuisoqarfimmi tassani aningaasaqarnikkut 

nakkutilliisut nakkutilliilluarnerunissaat Siumumiik piumasaraarput kiisalu 

Kukkunersiuinermut ataatsimiititaliami ilaasortat kaammattuutaat naammassineqassasoq 

piumasaralugu tassalu suut siumoortumik aqunneqarsinnaanersut naatsorsuutillu 

iluarsinissaanut illuatungeriit suleqatigiittoqassasoq. Aammattaaq maluginiarparput 

Naalakkersuisoqarfiup taassuma iluani kontot ilai sippuiffiugaluartut katillugu 

Naalakkersuisoqarfik taanna atuinikiffiunerusoq. 



Ado Lyngep atuarfia 

Kukkunersiuisut uparuangaasa ilagivaat Ado Lyngep atuarfiata aningaasaliissutaasut 

sipporlugit atuisarsimanera, tassami 2021-imi takuneqarsinnaavoq atuarfik taanna 2 mio. kr. 

pallillugit atuinerusimasoq tassa aningaasaliissutaasut 24% sinnerlugit. Tunngavilersuutini 

takusinnaavarput sippuinermut suna tunngaviunersoq taamaattoq Naalakkersuisut 

akissuteqarput aqutsineq maanna inissaminiilersimasoq taamatullu ingerlaannartoqarnissaa 

Siumumiik naapertuuttutut isiginngilarput. 

KAF 

Ilinniartut Ineqarfiisa Allaffeqarfiat 2,2 mio. kr. sinnilaarlugit sippuisimavoq tassa 

aningaasaliissutaasut 16%-mik sinnerlugit, Kukkunersiuinermi ataatsimiititaliap uparuarpaa 

ukiup qaammataani siullerni kontoni minnerni ukiumut missingersuutaasut tamaviisa 

sinnerlugit atorneqartartut. Tunngavilersuutigineqarpoq aserfatsaaliinermut, akit 

qaffannerinut, naatsorsuutigisamik isertitakinneruneq il. il. 

Ilinniartitaanermut immikkoortunut Pilersaarut  

Konto taanna 2008-mi tapiissutinut kontomi aningaasarsianut 

aningaasartuuteqaqqusaannginnera uparuarneqarpoq maannali paasinarsivoq akissarsianik 

namminneq isumaginnittarsimasut. Taamaattumik Aningaasanut inatsimmi 

aningaasaliissutaasut saniatigut nakkutigisaanngitsumik aningaasanik 

atuisoqaqqinnginnissaa siunertaralugu Kukkunersiuinermut Ataatsimiititaliap 

misissueqqinniarnerminik oqaatigisai Siumumiik tusaatissatut tiguagut. 

Coronamut tapiissutit  

2020-2021-milu inuussutissarsiornermi tapiissutitut aningaasarpassuit 

tunniunneqarnikuummata aningaasat iluamik eqqunngitsumilluunniit atormeqarsimanersut 

pisortatigoortumik nalilersorneqarsimanngimmata Kukkunersiuinermut Ataatsimiititaliap 

isornartorsiorpaa. Siumumiik suliassap taassuma naammassinissaa nakkutigissavarput. 

Nunaqarfinni isorliunerusunilu inuussutissarsiutitigut ineriartortitsineq 



Naalakkersuisut akissuteqaataanni takuneqarsinnaavoq aningaasaliissutinik taakkuninnga 

atuisut illoqarfinni nunaqarfinnilu suminngaanneernersut. 

Avannaata Kommunia qiviaraanni Upernavik nunaqarfianilu, Uummannaq, Ilulissat 

aningaasaliissutinik tapiiffigineqarsimapput, Qaanaaq nunaqarfiilu kisimik pinnatik. 

Taakkunani tapiiffigineqarsimasuni amerlanerpaanik tapiiffigineqartoq tassaavoq Ilulissat. 

Ilulissani isumasioqatigiinnermut aamma Atlantikukkoortunut mittarfissamut 

tunngasuupput, illuaraliornermut kiisalu llulissani aningaasaqarnermi aqutsinermut 

pikkorissaanermut tunngalluni. Apererusunnarpoq Ilulissani isumasioqatigiinnerni 

isorliunerusunik nunaqarfinneersunillu peqataasoqarsimanersoq? Taamatut aperivugut 

Siumumi isumaqaratta aningaasaliissutit siunertaminnut atorneqartariaqartut tassalu 

nunaqarfinnut isorliunerusunullu inuussutissarsiutitigut ineriartortisinermut. 

Kommuneqarfik Sermersuumi tapiissutinit Ittoqqortoormiut Tasiilarlu kisimik 

pissarsisimapput, Paamiut kiisalu Kommuneqarfik Sermersuup kitaani nunaqarfii 

tapiissutinik pissarsisimanngillat. Kissaatiginarpoq tapiissutit siammasinnerusumik 

atorneqarnissaat. 

Kommune Kujallermi ineriartortitsinermut aningaasaliissutit ilaatigut Itillimi, Qassiarsummi, 

Narsarsuarmi, Savaatilinnut aqqusinniornernut, Upernaviarsummi allanullu atortunut 

atorneqarsimapput kujaterpiaanili aningaasaliissutit atorneqarneri takussaanngimmata 

maqaasinarpoq. 

Kommune Qeqertalimmi tapiissutit siammasissumik atorneqarsimammata Siumumiik 

iluarisimaarparput. 

Qeqqata Kommuniani aningaasat siunertaminnut atorneqarsimapput, tapiissutit 

nunaqarfinnut tamarmik atorneqarsimammata. 

Takornariartitsinermik ineriartortitsineq inuussutissarsiutinillu siuarsaaneq  

Naalakkersuisut akissuteqaataanni tapiissutit sumut tutsinneqarsimaneri erserpoq tassa 

Innovation Greenland, NORA kiisalu Inuussutissarsiutinik siuarsaanerit aamma siunnersortit 

avataaneersut. Nassuiaat taanna itinerusumik nassuiaassutigineqarnissaa kissaatiginarpoq. 



Inissianik tunisineq  

Kukkunersiuinermut ataatsimiititaliap maluginiarpaa ilanngaaseereerluni inissiamik  

tunniussineq aningaasartuuteqangaatsiartoq aningaasallu nikingassuteqartut pillugit 

itinerusumik suliaq misissorneqassasoq tamanna Siumumiik utaqqissavarput. 

Asiaq, Nukissiorfiit, Mittarfeqarfiit 

Mittarfeqarfiit naatsorsuutiminnik naqiterisarneq unitsinneqassasoq nalunaarnikuupput 

taarsiulluguli taamaallaat nittartakkakkut Mittarfeqarfiup naatsorsuutai 

saqqummiunneqartalissapput, Siumumi isumaqarpugut taamaaliorniarneq pitsaasuusoq 

taamaattumillu naatsorsuutit qarasaasiaannakkut saqqummiunneqartalernissaat tamanut 

matumuuna kaammattuutigissavarput. 

Kommuneqarfik Sermersooq  

Kommuneqarfik Sermersooq, Kommunit Nakkutilliisoqarfiannit sakkortuumik 

isornartorsiorneqarpoq, kiisalu innuttaasunut inissianik pissarsiniarnermi periuseq taanna 

atorneqassanngitsoq peqqussutigineqarluni aamma ineqarnermut suliaq 

kukkunersiuisoqarnermut advokateqarnermullu aningaasarpassuarnik akeqarnikuusoq 

allaat qinikkat tunuarnerannik kinguneqartoq, isertuutissanngilarput Siumumiik 

ilungersunartutut ernumanartutullu isigingatsigu. Pineqartoq Inatsisartut 

Kukkunersiuinermut ataatsimiititaliaata suliaasa ilaginikuuaat inerniliunneqarporlu suliamik 

taassuminnga ingerlatsineq Kommunit Nakkutilliisoqarfiata suliaq naammassissagaa suliap 

taassuma naammassinissaa Siumumiik erinitsaapparput, tassami inassuteqaat imaappoq 

annertunerusumik qulaajaasoqassasoq, tamanna tunngavigalugu Siumumiik 

Naalakkersuisunut paaserusupparput suliaq sumut killinnersoq? 

Suliaq alla NCD-mut tunngasoq ernumanarluinnartutut Siumumiik isumaqarfigaarput 

sukannersumillu nakkutigineqarnissaa annertusisamillu avataaniik misissorneqarnissaa 

innersuussutigaarput.  



Kommuneqarfik Sermersooq ataatsimut isigalugu pisullu assigiinngitsut eqqarsaatigalugit 

Siumumiik kaammattuutigaarput ingerlatsisimaneq pillugu upernaamut ataatsimiinnissamut 

nalunaarusiortoqassasoq. 

Aalisarnermut akuersissutit pillugit aqutsiveqarfinnik annertusisamik misissuineq, KNI 

A/S, Illuut A/S  

Kukkunersiuinermut ataatsimiititaliap malinnaaffigingallassallugit nalunaaruteqarpoq 

tamannalu Siumumiik tusaatissatut tiguarput. 

Aatsitassanut inatsit  

Uranimut akuersaanngilluinnarneq eqqunniarneqarmat Siumumi ersarissumik 

oqariartuutigaarput mianernartuusoq tamannalu nunatsinnut annertuumik 

kingunerloratarsinnaasoq. Maannalu takuarput  eqqartuussivimmut 

tunniussisoqaratarsinnaanera aarleqqutigineqartoq. 

Ilisimatitsinerit  

Naalakkersuisut nutaamik nittartagaat http://oqarit.nanoq.gl ajormat piaartumik 

aaqqinneqarnissaa kissaatigaarput aamma kaammattuutigissavarput periarfissaq tamanna 

atornerluisunik ilisimasaqaraanni isertortumik ilisimatitsisarfik paasititsiniutigineqassasoq. 

Siumumiik Inatsisartut Kukkunersiuinermut ataatsimiititaliaat taperserparput 

kaammattuutigimmagu, aningaasaliissutitta siunertaminnut atorneqarnerat pitsaassutsillu 

nalilerneqartarnissaa qulakkeerneqassasoq.  

Naggataatigut oqaatigissavarput Kukkunersiuinermut ataatsimiititaliap innersuussutaatut 

ukiup tulliani Deloitte kukkunersiuisutut ingerlaannarnissaa innersuukkatsigu taamatulli 

oqareerluta Deloitte nunatsinni 2024-imi matusussanngornera paasivarput taamaallaallu 

nunatta avataani suliffeqarfittut ingerlalissasoq. Suleqatigiinneq ukiuni arlalinni 

ingerlasimasoq taamaalilluni nutarteriffissanngortutut isikkoqarpoq periarfissanillu nutaanik 

ammaassissalluni. Tassunga tunngatillugu Siumumiik oqaatigereersinnaavarput partiitut 

soqutigisarigatsigu aningaasartuutitta amerlanerpaat sapinngisamik nunatta iluani 

http://oqarit.nanoq.gl/


kaaviaarnissaat, taamaattumik neriuppugut 2024-mut Naalagaaffimmik akuerisaasumik 

nunatsinni kukkunersiuisinnaasunik taamanikkussamut atuisinnaassalluta imaluunniit nunat 

allat mikinerusut kukkunersiuisarneri isumassarsiorfigalugit piareersarnissaq 

innersuussutigaarput.     

Nunatta karsiata 2021-imi naatsorsuutai nangaanartortaqartinneqaratik pitsaasumik 

naammassineqarsimammata Siumumiik nuannaarutigingatsigu.  

Taamatut oqaaseqarluta nunatta karsiata 2021-mut naatsorsuutai, naatsorsuutillu sinneri 

malitsigisai ilanngullugit Siumumiik akuersissutigissavagut, natsorsuutigalugu 

oqaaseqaatigisagut ilanngullugit pitsanngorsaaqqinnisat Naalakkersuisuniit 

suliarineqassasut.  

Doris J. Jensen - Siumut  


